
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГҮНЭЭ НАЙДНА

	«Хүндэт таны бичиж ирүүлсэн 

	Хүсэлтэй сайхан холбоо найрууллыг

	Энэ дэвтрийн эхний хуудаснаа 

	Эрдэнэт соёмбын үсгээр дармаллаж 

	Түмэн чихээр хамт сонордож 

	Мянган нүдээр хамт сонирхож 

	Халуунаар хүрээлэхийн батыг илтгэж 

	Хамтаар тойрохын зоригийг илэрхийлье»

	(«Соёлын зам» сэтгүүл 28 (1938) № 1

	 


Асар олон онд хоцорсон...

	Асар олон онд хоцорсон монгол орон нь 

	Ариун зорилгот хувьсгалын хүрээлэнг нээж 

	Ард түмнийхээ эрх чөлөөг бататган 

	Аюултай дайсан этгээдийн өмнөөс тэмцэн дийлсээр...

	... ... ...

	Ус бүхэн эрэг горхины аяыг даган урсдаг 

	Улс төрийг мандуулах явдал нь

	Ариун онолд зөв журмаар холбогдоно... 

	Үйлдвэрчин тариачны ард иргэн бол 

	Үнс шороогоор бүтсэн хөрөг дүрс бус

	Үнэн журмыг зөвөөр сахиж

	Үйл хэргээ гүйцэтгэгч хүн төрөлхтөн...

	Өөрийн үндсээ хайрлахгүй

	Өргөн түмэн ард иргэнээ 

	Өвс шорооны адил үзэн 

	Өшөөт дайсны гарт оруулан

	Өөшинд орсон загасны адил зовлонд учруулж

	Өвөр монголын өнгөр даарьт феодалууд нь

	Өнөө маргаашийн нэр ашгийн шуналд оржээ. 

	Сэхээрэн ухаж мэдсэн ардууд нь 

	Сэжиглэж үзвэл зохих дайснаа таньж 

	Сэтгэлийн доторх шударга бодлогоо 

	Сэргээн чиглүүлж шулуутган зангидаж 

	Сэрэмжтэй бөгөөд амжилттайгаар 

	Гүйцэтгэвээс юутай завшаан.

	Бодлого шинжилгээний чанарыг

	Боловсруулан үзэхүйд нүдний өмнө бөгөөд

	Болгоомжтой ажлын цагийг эс үзүүлбэл 

	Болжмор шувуу торонд орсон адил 

	Болгоомжлон санах нь чухал гэнэ.

	Баян ноёны эрх суурийг хүсэх нь 

	Баасанд цугларсан батганын адил 

	Бахдаж үл болох цагийг санаж 

	Бас түүнээ эргэцүүлэн үл бодох нь

	Балмад тэнэгийн туйл хэмээн жигшвэл зохилтой. 

	Үг холбоо үсэг цөөн боловч

	Үнэн чанарыг баримталж

	Үлгэр жишээ татаж хэлсэн нь энэ шүү

	Үзэж сонирхогч нөхөд

	Өтөл буруу хэмээн санахгүй

	Үндсийг хянаж бодохыг гүнээ найдна

	28 (1938)

	 


ХОЛБОО ШҮЛЭГ

	Шинэ ёсны хөгжил хүчийг

	Шүлгийн холбооны утгад анхаарна уу!

	Умард оронд бүтээсэн

	Мянган хигээст

	Ган болд тэрэг нь

	Хүйтнийг даах түмэн эхэд бүрджээ

	Түүний ачаа тээврийн тэгшилбэр нь

	Шинэ хөгжлийн шийдвэртэй ажил мөн

	Нэгэн зорилгот агуу шинэтгэл

	Мянган зүйлийн бүтээлийг үргэлжлүүлнэ 

	Түүний гайхамшигт зарчим нь

	Нэгэн төрөлд багтжээ.

	Түмэн олны үзэсгэлэнт урсгал

	Дэлхийн бөмбөрцгийг тойрч

	Түүний ашдын гайхамшиг ундаа нь 

	Хүн төрөлхтний элэг зүрхийг дэвтээнэ.

	Асар өнөдийн аюул зовлонт

	Бодол бүхнээс агшин зуур

	Хэлтэрч тавигдаад агуу

	Түүний дуурьсал дэлхий дахиныг гэрэлтүүлжээ. 

	Дорно зүгийн усан амьсгалт

	Загасны аймаг өөрийн хүслийн

	Хөл тэгш хандах улиралд орж

	Тэнцэшгүй их өөрчлөлтийн дор зогсоно

	Төв их журмыг судалсан

	Төгс зохиолт цагийн хэмжүүр

	Түмэн жилийн жаргалан

	Зузаан суурийг байгуулсан нь

	Зориг төгөлдөр дорд ангийн зол завшаан мөн 

	Багцалж ширээлдүүлсэн ган болд боловч

	Бадрангуй галын илчинд хайлж урсана

	Балмадалж хөдөлсөн буруу ангийн

	Үнс нь ертөнц дахины өөрчлөлтөд зангилагдана

	Гэгээн гэрлийг унтраах бодлого агуулсаар

	Гэдэс хэвлий доторх өвчнийг тогтоох үзэгдэл нь

	Хэтэрч шунахайрагчдын омгийн галын түлэгдэл мөн

	Жаахан адгуусны нуруун дээр завилж суухад

	Зузаан боловч залгаж суурьшин амрахад тогтуурьгүй нь

	Заяаны ховдог шуналын авьяасыг

	Нэгэн улиралд багтаахад гэдэс өвдөх

	Гэмгүй агаад баахан гэмшлэн төрөх цаг байх ажгуу.

	28 (1938)

	 


ҮНДЭСНИЙ ХУВЬСГАЛ

	Манай монголын үндэсний хувьсгал нь

	Маш бэрхтэй чухал үед

	Манж хятадын боолчлолын дор

	Магад дарлагдсаны үргэлжлэл дээр

	Завсардаж ирсэн улирлыг тохиолдуулж

	Завдаж үүсгэсэн дуурьсал нь

	Заяа төгөлдөр ард манай

	Заавал бүтэх хувьсгалын үндэс

	Бодитой хувьсгалын үүсгэлийн үед 

	Барон Унгерний хулгай үймүүлж. 

	Бодлогогүй харгисууд нийлэлдэн 

	Боогдох бэрхшээл их байсан боловч 

	Ард манай дотроос тодорч гарсан 

	Ариун үзэлт нөхөр Сүхбаатар

	Амь биеэ хайрлалгүйгээр зүтгэж 

	Агуу их үндэсний хувьсгалыг мандуулсан.

	Хөхөрч үзэгддэг огторгуйн агаар бидний дээвэр 

	Хөгжиж мандагч улсын төр бидний гэр 

	Хөндөлдөж эсэргүүцэгч хувьсгалын

	Хүндрэн өнгөлзөгч харгисууд ардын анхааралд. 

	Мөнх төрийг бататгах нь

	Мөхрөлтгүй зүтгэгч шударга эрдэмтдийн гавьяа

	Мөнгөн санг хулгуулагч нар нь

	Мөнөөх шунахай гайхлуудын шившиг

	Нээж байгуулсан санхүүгийн орлого нэгдэж

	Хадгалагч өөрийн эзэн ард

	Нэмж хөхүүлэгч эдийн засаг

	Нэгжиж шамшигдуулагч манай ховдог дайсан 

	Чимж хийсэн хувцас биеийн чимэг

	Чийрэг мэргэн онол төрийн суурь

	Чин бат үнэн зориг хэргийн бүтээл

	Чиний миний гэхгүй үзэл эцсийн зорилго 

	Сэцэн сэргэлэн оюунт залуучууд

	Цэвэр ариун эрдэм боловсролоор

	Цэцэг адил биеэ чимж

	Цэнгэлтэй улсын төрийг жолоодно

	Бат төрийг хамгаалан сахигч

	Баатар хүчит улаан цэрэг

	Бардам түрэмгий эзэрхгүүдийг

	Багцалж устгах лоозонгийн дор явна

	24 (1934)


ХОГ БУРТАГ

	Хог буртгийн бузрыг 

	Хоол ундаанаас илүүд үзэж 

	Хойшилж нэмэгдүүлсээр

	Зүг зүгт хурааж

	Зүгээр байсан газруудад 

	Зүйл бүрийн хог буртаг хөглөрч 

	Зүдүүр муухай бузар болж байна. 

	Манай улсын хөрөнгө ину 

	Малчин ардаас гарсан биш үү 

	Магад зорилготой ардууд 

	Мартаж алмайрах аргагүй 

	Энгүй их мөнгийг

	Элс шорооноос олсон гэнэ үү 

	Элдэв өвчний боловсрол ину 

	Энэ л буртгаас болдгийг 

	Эрдэмтэн доктороос сонссонгүй юу. 

	Халуун салхин гарах цагт 

	Хамрын нүхээр үнэртэх нь 

	Хайртай биед тэжээлтэй 

	Хамаг хөрөнгийг сүйтгэхэд 

	Харамсах сэтгэл төрөхгүй юү? 

	Засаг захиргааны тушаалыг 

	Завхруулан гээж орхив уу!

	Засаж удирдах эрх нь 

	Заавал биелж үзэгдэх вий 

	Өнөө хэлэхэд инээдэм хүрэх 

	Өглөө босоод үзэхэд 

	Өөрийн биед холбогдохыг 

	Үзэж хянан бодох хэрэгтэй

	24 (1934)

	 


ТӨВШИН ШУДАРГА

	Хүүхэн хонгорын зөөлөн дуу

	Хүдэр цээжинд хоногшоод байна хө

	Хүлгийн нурууг амраах цаг нь

	Хөвч хангайд минь ир ээ юу даа хө 

	 

	Эрвэгэр нүдний уяхан харц нь 

	Энгэр цээжийг нэвтлээд байна хө 

	Эр биеийг амраах цаг 

	Эх нутагт минь ир ээ юу даа хө

	 

	Төвшин шударга бүсгүйн царай 

	Төөрсөн зүүднээс салахаа болилоо хө

	Төрийн нуруу төвшрөх цаг 

	Түмэн олонд минь ир ээ юу даа хө

	 


ЦЭВРИЙН ШИНЖ

	Тунамал өнгөтэй улаан нь

	Хөлгийн цээжээр бүрдэнэ хө

	Тунсаг л бяцхан тэр минь

	Цэврийн шинжээр бүрдэнэ хө

	 

	Бэхэн хар нүд нь

	Билгийн шинжээр бүрдэнэ хө

	Бяцхан бага тэр минь

	Цэврийн шинжээр бүрдэнэ хө

	 


ХӨХ ТОРГОН ДЭЭЛ

	Хөх торгон дээлийг

	Хөдөөгийн наймаагаас худалдаад авсан юм аа 

	Хөөрхөн төрсөн Жинжий Бадам, миний амраг 

	Хөхрөөд байгаа модтой уулын

	Альхан талд нь яваа бол доо

	Ай л хөөрхийеэ хө хө хө

	Ногоон торгон дээлийг

	Номтын наймаагаас худалдаад авсан юм аа

	Номхон төрсөн Жинжий Бадам, миний амраг 

	Ногоороод байгаа модтой уулын

	Альхан талд нь яваа бол доо

	Ай л хөөрхийеэ хө хө хө

	Цагаан торгон дээлийг

	Цаад талын наймаагаас худалдаад авсан юм аа 

	Царайлаг төрсөн Жинжий Бадам, миний амраг 

	Цайраад байгаа модтой уулын

	Альхан талд нь яваа бол доо

	Ай л хөөрхийеэ хө хө хө

	Улаан торгон дээлийг

	Урдах наймаагаас худалдаад авсан юм аа 

	Ухаалаг төрсөн Жинжий Бадам, миний амраг 

	Улайраад байгаа хадтай уулын

	Альхан талд нь яваа бол доо

	Ай л хөөрхийеэ хө хө хө

	 


ДАНСРАНБИЛЭГИЙН ДОГСОМ

	(1884—1941)

	 

	Д. Догсом бол одоогийн Хэнтий аймгийн Баян-Овоо сумын ард болой. Багадаа нутгийн бичигтнээр ном заалгаж, улмаар хошуу тамгын газар, аймгийн чуулган, Богд хаант Монгол улсын Сангийн, Цэргийн яаманд бичээч, эх зохиогч түшмэлээр ажиллаж байжээ. Арваад оны эцсээр Д. Сүхбаатар, С. Данзан нарын байгуулсан хувьсалт бүлгэмийн гишүүн болж, улмаар улс ард түмнээ үхэл, сүйрлийн аюулаас аврахаар умрыг зорьсон зоригт долоогийн нэг билээ. 

	Гэмин, бароны харгислалын гүн дотор хувьсгалын ажлыг нууцаар хийж ардын хувьсгалын ялалтын анхны өдрөөс эхлэн ардчиллыг хөгжүүлэх, ардын төрийг төвшитгөх, түмэн олноо соёлжуулах үйлсэд эх оронч хувьсгалчийн ёсоор өөрийн биеийн алжаалыг үл хайхран оролцож явсан улс төр нийгмийн зүтгэлтэн, дуучин, бичгийн хүн байлаа. Монголын дуу хөгжмийг судлагч С. Кондратьев, Д. Догсомын зохион дуулж явсан дуунуудыг өндрөөр үнэлжээ. Дансранбилигийн Догсом бол өгүүлэл дуртгал, шүлэг олныг бичжээ. 

	БНМАУ-ын Бага хурлын тэргүүлэгчдийн дарга, МАХН-ын Төв Хорооны тэргүүлэгч гишүүн Дансранбилигийн Догсомыг 1939 онд хувьсгалын эсэргүү гэж баривчлаад 1941 онд Зөвлөлтөд цаазалсан байна. Түүнийг нь хожим нэхэн шалгаад ямар ч ор үндэсгүй болохыг нь нотлон цагаатгажээ.

	 

	Г. ЖАМСРАНЖАВ

